
GOUVÈNÈ CUOMO ANONSE TECH VALLEY COMMUNICATIONS PRAL GWOUPE AK AGRANDI 
OPERASYON LI YO ANBA-LAVIL ALBANY 

Pwojè pou kreye plis pase 60 nouvo djòb ak pou konsève 62 anplwaye ki la deja 

 
Jodi a, Gouvènè Andrew M. Cuomo te anonse Tech Valley Communications, yon founisè prensipal done 
ak sèvis Entènèt vitès rapid nan Pati Nò New York, pral gwoupe ak agrandi operasyon li yo nan nouvo 
biwo santral sosyete a ki anba lavil Albany. Gouvènè Adjwen Robert Duffy te fè yon sèl avèk konpayi ak 
ofisyèl lokal yo pou selebre agrandisman biznis lokal sa a jodi a, ki pral kreye plis pase 60 nouvo djòb 
atanplen, konsève 62 djòb ki la deja nan zòn anba lavil, epitou kreye plis pase $36,5 milyon dola nan 
pewòl nan ekonomi lokal la sou pwochen senk (5) ane yo. 
 
Gouvènè Adjwen Duffy di konsa, “Anba kalite dirijan Gouvènè Cuomo, eta a ap travay pi di pase anvan pou 
montre konpayi tankou Tech Valley Communications kijan New York se bon kote pou envesti ak yon gwo 
kote pou biznis grandi ak devlope. Se yon konpayi lokal ki gen anpil siksè nan Capital Region, epi akòz efò 
administrasyon an, Empire State Development (ESD) ak Konte Albany ap rete nan vil li fè pati a. Tech Valley 
te gen lòt chwa pou ale deyò eta a, men nan yon demonstrasyon aklè pwogram New New York Works for 
Business, konpayi an non sèlman ap rete, men tou l ap agrandi ak kreye anpil djòb anba-lavil Albany.” 
 
Tech Valley Communications (TVC) posede ak opere yon rezo fib optik ekstansif nan “Tech Valley” Pati 
Nò New York, epi l ap sèvi anpil gwo antrepriz rejyon an avèk sèvis fib jouk nan kay FirstLight® li a. 
Konpayi an te analize plizyè posiblite pou plan agrandisman li yo, tankou deplasman operasyon li yo 
deyò eta a, men finalman li te chwazi pou rete anba-lavil Albany. 
 
Kevin O’Connor, Direktè Jeneral Tech Valley Communications, di konsa, “Avèk chak mil fib nou bati, n ap 
vin pi pre objektif nou pou konstwi anprent optik prensipal nan Pati Nò Etazini. Antan yon biznis, nou 
dwe grandi pou adapte agrandisman enfrastrikti fib optik nou. Nou apresye travayè ki anba-lavil Albany 
epi nou kontan pou pran avantaj nan talan lokal li a. Avèk èd eta a, n ap kapab grandi biznis nou menm 
pi vit.” 
 
Yo te kreye Tech Valley Communications nan Albany nan ane 1999, epi li gen kwasans estab sou dènye 
deseni an. Konpayi an te agrandi prezans lokal li nan acha GFC Communications avèk siksè, ak fizyònman 
li te fè annapre avèk Mid-Hudson Communications, ak acha TVC avèk siksè nan men ansyen aksyonè yo 

nan ane 2010, ki te pèmèt Konpayi a agrandi premye rezo fib optik FirstLight® li nan mache ki la yo ak 
nan nouvo mache yo.  
 
Depi acha segTEL ki baze nan New Hampshire – yon founisè sèvis telekominikasyon nan fib optik pou 
kliyan konpayi, kliyan lavant an gwo ak kliyan gwo antrepriz toupatou nan New Hampshire, Vermont, 
Massachusetts ak Maine – depi plis pase yon ane, TVC te prepare travay pou yon rezo fib optik jeneral 
pou sèvi biznis yo ak lòt konpayi yo toupatou nan Nòdès la.  
 
Lè li te vin endike aklè konpayi an te bezwen espas pou agrandisman, TVC te analize plizyè posiblite, 
tankou deplasman operasyon li yo deyò eta a apre Eta New Hampshire t ap chèche li. Men, yon 
sibvansyon $250.000 Empire State Development te bay pou konpanse depans gwoupman de (2) 
operasyon TVC lokal nan yon afèmaj sou 10 zan pou yon bilding ki gen yon sipèfisi 15.800 pye kare te 
konvenk konpayi telekominikasyon teknik avanse yo rete anba-lavil Albany. 
 
Prezidan, Direktè Jeneral ak Manm Komisyon Empire State Development, Kenneth Adams, di konsa, 
“Envestisman enpòtan sa a Tech Valley Communications fè a se yon rezilta dirèk efò nou pou asire biznis 
yo jwenn zouti ak resous yo bezwen pou yo gen siksè epi pou yo kreye djòb ki trè nesesè pou Nouyòkè 
yo. Paske yo te kreye dènye modèl konpayi telekominikasyon sa a k ap grandi a anba-lavil Albany epi l ap 
grandi isit la, sa reprezante yon gwo viktwa pou travayè lokal yo. Answit li montre Tech Valley New York 
gen anpil talan enpòtan ak enfrastrikti pou atire konpayi, envestisman ak djòb k ap bay jarèt pou 
ekonomi rejyonal la.” 
 
Anplis asistans nan Eta a, yo te ofri Konpayi an $100.000 nan Konte Albany pou ankouraje agrandisman 
an epitou pou kenbe biwo santral TVC anba-lavil Albany. 
 
Egzekitif Konte Albany, Dan McCoy, di konsa, “IDA Konte Albany, avèk finansman tounèf la, te kapab bay 
Tech Valley Communications enfrastrikti ki nesesè pou yo pou kontinye operasyon yo nan Konte Albany. 
Mwen bat bravo pou IDA Konte a ak pou Eta New York pou aksyon yo fè pou kenbe djòb sa yo nan Konte 
Albany, epitou poutèt yo pèmèt Tech Valley Communications nan pi bon pozisyon pou ogmante 
operasyon yo.” 
 
Majistra Jerry Jennings di konsa, “Pandan plis pase yon deseni, nou t ap obsève Tech Valley 
Communications grandi depi nan konpayi lansman an pou rive nan yon ti biznis prensipal endistri a. Jodi 
a, n ap selebre non sèlman agrandisman yo k ap konsève ak kreye plis pase 60 djòb lokal, men tou paske 
y ap kontinye konsidere Vil Albany kòm lakay yo pandan anpil ane k ap vini. Mwen bat bravo pou 
Gouvènè Cuomo ak pou ekip ki nan Empire State Development, ki anba kontwòl Prezidan ak Direktè 
Jeneral Kenneth Adams, pou efò yo fè pou atire ak grandi biznis nan Eta New York, epitou mwen bat 
bravo pou Konte Albany pou sipò yo. Anvan tout bagay, mwen vle di mèsi pou Kevin O’Connor, Direktè 
Jeneral TVC pou angajman li pran pou rete isit la nan Albany kote konpayi sa a toujou fè pati.” 
 
Senatè Neil D. Breslin di konsa, “Anons jodi a ki fè konnen Tech Valley Communications ap rete ak 
agrandi operasyon li nan Albany se yon gwo nouvèl. Djòb sa yo ki peye byen nan endistri teknoloji 

avanse ap asire Albany ak zòn toupre yo ap rete devan nouvo ekonomi an. Mwen bat bravo pou 
Gouvènè Cuomo pou kalite dirijan li pou ofri prim ankourajman nesesè pou pèmèt TVC kontinye 
devlopman enpresyonan li nan endistri dènye modèl sa a. Mwen pa ka tann pou travay avèk Gouvènè a 
ak administrasyon li pandan n ap kontinye louvri chemen pou estabilite ak siksè ekonomi New York.” 
 
Manm Asanble Ron Canestrari di konsa, “Li toujou bon pou wè yon konpayi lokal vin gen siksè, epitou li 
menm pi bon pou obsève yo k ap rete toutbon nan rasin yo pou envesti nan yon agrandisman k ap kreye 
djòb ki trè nesesè nan kominote a. Zòn nou an te vin “Tech Valley” Nòdès la, epi travay Direktè Jeneral 
Kevin O’Connor ak TVC ap fè a ap nan avantaj biznis ak enstitisyon rechèch zòn nan, k ap ede sipòte 
envestisman k ap devlope ekonomi rejyonal la. Mwen bat bravo pou Gouvènè Cuomo, Prezidan ESD, 
Kenneth Adams, ak Vil ak Konte Albany pou travay yo pou kenbe TVC nan Albany, epi sètènman, TVC 
pou angajman yo pou gwo vil sa a yo konsidere kòm lakay yo.”  
 
Tech Valley Communications ofri sèvis telekominikasyon avèk fib jouk nan kay sou rezo fib optik FirstLight® 
li pou anpil gwo antrepriz ak enstitisyon zòn nan, tankou manifakti teknoloji avanse ak bilding rechèch, 
lopital ak swen sante, operasyon labank ak finanse, biwo pwofesyonèl, lekòl, kolèj, ajans sekirite piblik, 
gouvènman lokal ak gouvènman eta. Jiska prezan, Tech Valley Communications te envesti ant $10 a $20 
milyon dola nan enfrastrikti pou sipòte FirstLight® pou kliyan li yo nan Capital Region sèlman. 
 
Nan kanpay “The New New York Works For Business,” eta a te lanse yon nouvo sitwèb tou – 
www.theNewNY.com - ki bay aksè rapid nan enfòmasyon pou tout domèn asistans pou biznis ki disponib 
nan Eta New York. Depi nan kòmansman yon biznis, pou jwenn kredi fiskal ak prim finansman, nan 
komès entènasyonal, pou rive nan asistans rejyonal, sa se yon sèvis konplè pou tout biznis yo pwogrese 
avèk siksè nan New York. 

